
Rusiyanın xarici işlər naziri Bakıda mətbuat qarşısında 
çıxış edib və jurnalistlərin suallarını cavablandırıb

– Biz Azərbaycan Prezidenti 
İlham Heydər oğlu Əliyevlə danışıq-
ları başa çatdırdıq. Danışıqlar bizim 
idarələrarası nümayəndə heyəti 
formatında keçdi. Sonra məhdud 
tərkibdə əlavə məsləhətləşmələr 
aparıldı. Əsas nəticə belədir: no-
yabrın 9-da Rusiya, Azərbaycan və 
Ermənistan liderləri arasında əldə 
edilmiş razılaşmalar, qan tökülməsini 
dayandırmış, Dağlıq Qarabağ 
ətrafında vəziyyətin uzunmüddətli 
nizamlanması üçün təməl yaratmış 
razılaşmanın aktuallığı və alter-
nativsizliyi tamamilə təsdiqləndi. 
Bu gün Azərbaycan Prezidenti 
həmin birgə üçtərəfli Bəyanatın 
bütün elementlərinin ardıcıl və 
vicdanlı şəkildə yerinə yetirilməsinin 
zəruriliyinə xüsusi diqqət ayırdı. Biz 
buna şərait yaradacaq, Azərbaycan 
və erməni tərəfləri ilə birlikdə həyata 
keçirəcəyimiz bir sıra konkret 
istiqamətləri müzakirə etdik. Baş-
qa istiqamətlər arasında biz BMT 
sisteminə daxil olan beynəlxalq 
təşkilatların, Beynəlxalq Qırmızı Xaç 
Komitəsinin rusiyalı sülhməramlılarla, 
humanitar müşahidə mərkəzi ilə birgə 
çalışaraq humanitar problemlərin 
həllinə fəal cəlb edilməsində ma-
raqlıyıq. Bu işin daha səmərəli 
olması barədə Azərbaycan Prezi-
dentinin konkret təklifləri var və bu 
gün biz onları maraqla müzakirə 
etdik, bu istiqamətdə bundan 
sonra da birgə işləyəcəyik. Lakin 
bütövlükdə ikitərəfli münasibətlərə 
dair problemlərlə əlaqədar bizim 
strateji tərəfdaşlığımızın durmadan 
intensiv inkişafını vurğuladıq, qayı-
dandan sonra, koronavirus infeksi-
yası ilə bağlı vəziyyət imkan verən 
kimi əyani tədbirlər keçirilməsi üzrə 
konkret addımlar nəzərdə tutduq. 
Hökumətlərarası komissiya, regionla-
rarası forum, Bakı humanitar forumu, 
gənclərin təşəbbüsləri üzrə forum 
da keçiriləcək. İkitərəfli qarşılıqlı 
əlaqələrin inkişafı üçün bizim çox 
zəngin vasitələrimiz var. Əlbəttə, 
biz bundan sonra da onlardan 
fəal istifadə edəcəyik. Beynəlxalq 
təşkilatlarda, BMT-də, ATƏT-də 
əməkdaşlığımızı müzakirə etdik, 
orada əsas məsələlərin əksəriyyəti 
üzrə bizim mövqelərimiz üst-üstə dü-
şür. Qara Dəniz İqtisadi Əməkdaşlıq 
Təşkilatı çərçivəsində də, beş 
Xəzəryanı ölkənin qarşılıqlı fəaliyyəti 
çərçivəsində də birgə layihələrimiz 
var. Buna görə də danışıqların 
yekunlarını çox müsbət hesab edirik, 
onlar Prezidentə məruzə etməyə 
imkan verəcək ki, idarələrarası 
nümayəndə heyətinin Ermənistana 

və Azərbaycana səfəri barədə onun 
tapşırığı yerinə yetirilib. İndi biz 
yekun vuracaq, öz rəyimizi məruzə 
edəcəyik. Ümidvaram ki, bu rəy 
bizim əlaqələrin inkişafına dair əlavə 
qərarların əsasını təşkil edəcək. Bir-
iki suala cavab verməyə hazıram. 

– Çox sağ olun, Sergey Vik-
toroviç. “Kommersant” qəzeti. 
Rusiyanın xüsusi xidmət orqan-
ları bir qədər əvvəl xəbərdarlıq 
ediblər ki, ABŞ və onun NATO 
üzrə müttəfiqləri 9 noyabr tarixli 
razılaşmaları pozmağa və Rusiyanı 
Cənubi Qafqazdan sıxışdırıb çıxar-
mağa çalışırlar. Siz bu məsələni 
burada, Bakıda və Yerevanda öz 
tərəfdaşlarınızla müzakirə etmi-
sinizmi? Onlar sizə nə deyiblər 
və bu məsələ sizin Moskvada 
Minsk qrupunun həmsədrləri ilə 
görüşünüzdə qaldırılıbmı?  

- Bizim burada, Bakıda bu-
günkü danışıqlarımızın əvvəlində 
Azərbaycan Prezidenti ümumi 
şəkildə qeyd etdi ki, noyabrın 9-da 
əldə edilmiş razılaşmalar heç də ha-
mının xoşuna gəlmir. Sizin indicə xa-
tırlatdığınız kimi, biz də qeyd edirik ki, 
bu razılaşmaları şübhə altına almaq 
cəhdləri var, lakin mənim fikrimcə, 
bu cəhdlər baş tutmayacaq. Birincisi 
ona görə ki, ATƏT-in Minsk qrupunun 
həmsədrləri, yəni Rusiya, Fransa 
və Birləşmiş Ştatlar Dağlıq Qarabağ 
probleminin məhz hazırda 9 noyabr 
tarixli üçtərəfli birgə Bəyanatın inkişaf 
etdirilməsi və həyata keçirilməsi 
şəklində maddiləşən prinsiplər 
əsasında nizamlanmasının zəruriliyini 
dəfələrlə vurğulayıblar. İkincisi, 
əlbəttə, biz bunu daim vurğulayırıq, 
o cümlədən ATƏT-in Minsk qrupu-
nun həmsədrlərinin, bizim fransalı 
və amerikalı həmkarlarımızın Mosk-
vaya səfəri zamanı xatırlatmışıq ki, 
hər hansı başqa münaqişə kimi, bu 
münaqişə barəsində də, ilk növbədə, 
düşünmək lazımdır ki, insanlar 
qanlı müharibələrdə ölməsinlər, həlak 
olmasınlar, dinc həyat nizamlan-
sın və dinlər, mədəniyyətlər yanaşı 
mövcud olsunlar, müxtəlif etnik və 
konfessional qrupları təmsil edən 
insanlar birlikdə, sülh və təhlükəsizlik 
şəraitində yaşasınlar. Əgər bunu 
əsas götürsək, onda 9 noyabr tarixli 
razılaşmaları mənfi mənada interp-
retasiya etməyə və ya onları şübhə 
altına almağa az da olsa imkan verə 
biləcək heç bir səbəb görmürəm. 
Lakin ilk yerə geosiyasi ambisiya-
lar qoyulsa, onda biz burada heç 
nə edə bilmərik. Ancaq biz belə 
cəhdləri qətiyyətlə rədd edəcəyik və 
qüvvələrimizi bu regionda yaşayan 

xalqların əsas mənafelərinə cavab 
verən razılaşmaların reallaşdırılması 
üzərində cəmləşdirəcəyik. 

– Cənab Lavrov, üçtərəfli 
Bəyanatda regionda iqtisadi və 
nəqliyyat əlaqələrinin açılması 
nəzərdə tutulur. Sizin fikrinizcə, 
Bəyanatın həmin bəndinin re-
allaşması gələcəkdə region 
ölkələrinin iqtisadi əməkdaşlığının 
genişlənməsinə necə töhfə verə 
bilər?

– Mən hesab edirəm ki, bu, əsas 
bəndlərdən biridir, bu gün bu barədə 
çox ətraflı danışdıq. Azərbaycan Pre-
zidenti səmimiyyətlə buna tərəfdardır 
ki, nəqliyyat, iqtisadi, infrastruktur 
kommunikasiyalarının açılması ilə 
bağlı yaranan imkanlar və layihələr 
mümkün qədər tezliklə reallaşsın. Bu 
regionda həyati əhəmiyyətli marş-
rutlar, o cümlədən Şimal-Cənub, 
Şərq-Qərb marşrutları kəsişir. Yeri 
gəlmişkən, həmin marşrutlarda 
Azərbaycanın və Ermənistanın qon-
şuları olan Türkiyə və İran tərəfləri 
də iştirak edir. Həqiqətən, burada 
təqribən 30 il mövcud olmuş bütün 
məhdudiyyətlər götürüləndə çox gözəl 
perspektivlər yaranacaq. Bu gün biz 
bu barədə ətraflı danışdıq. Bütün bu 
əlaqələrin qurulması region iqtisa-
diyyatına yeni həyat verəcək, bu da 
yəqin ki, hər hansı məhdudiyyətlərdən 
azad olacaq insanların həyat şəraitinin 
tezliklə təmin edilməsi məsələsinə 
uyğun olacaq, konfessiyalararası, 
etnoslararası sülhün bərqərar olma-
sı üçün ən mühüm maddi ilkin şərt 
olacaq. Beləliklə, bu, həqiqətən ən 
yaxın perspektivdə bizim işimizin əsas 
istiqamətlərindən biridir. 

– Siz dediniz ki, bir sıra 
məsələlər barədə Azərbaycan 
tərəfi ilə sizin mövqeyiniz 
tamamilə üst-üstə düşür. Xahiş 
edirəm deyin, bu nizamlamada 
konkret olaraq Rusiyanın rolu 
barədə danışsaq, prinsip etibarilə 
bu halda da mövqelər tamamilə 
üst-üstə düşürmü? Bu gün Türkiyə 
amili nə dərəcədə müzakirə edilib? 
Hansısa yenilik varmı? Türkiyənin 
təsirinin, məsələn, Rusiyanı sı-
xışdıra bilməsi barədə müəyyən 
ehtimal varmı? 

– Prezident Putin 17 noyabr 
tarixli müsahibəsində bu möv-

zuda çox ətraflı fikir söyləyib. 
Türkiyə bu regionda real amildir. 
Yeri gəlmişkən, təkcə bu region-
da deyil, o cümlədən bu regionda. 
Türkiyə bir çox istiqamətlərdə bizim 
tərəfdaşımızdır və əlbəttə, suveren 
Ermənistan özünün xarici siyasət 
tərəfdaşlarını seçdiyi kimi, suveren 
Azərbaycan da özünün xarici siyasət 
tərəfdaşlarını seçmək hüququna ma-
likdir. Buna görə də siyasi məharət 
yəqin ondan ibarətdir ki, hər hansı 
təşəbbüslər irəli sürülərkən, bu və ya 
digər regionda vəziyyətə real təsir 
göstərən bütün amillər tam həcmdə 
nəzərə alınsın. Prezident Putinin 
təşəbbüsü ilə Azərbaycan Prezidenti 
və Ermənistanın baş naziri ilə birlikdə 
keçirilən sürəkli, gərgin danışıqların 
uğuru da ümumiyyətlə desək, çox 
cəhətdən danışıqların bütün iştirak-
çılarının söylədikləri, onların rəhbər 
tutduqları qiymətləndirmələrin real-
lığı ilə şərtlənmişdi. Bildiyiniz kimi, 
Türkiyə tərəfi ilə bizim Azərbaycan 
tərəfindən də dəstəklənmiş prinsipial 
razılaşmamız var ki, Azərbaycan 
ərazisində Rusiya-Türkiyə monito-
rinq mərkəzi yaradılsın. Bu mərkəz 
Dağlıq Qarabağda və onun ətrafında 
atəşkəs rejiminə əməl olunmasını 
distant şəkildə, texniki vasitələrin 
köməyi ilə izləyəcək. Bu əlavə amil 
barışığın davamlılığını təmin etməyə 
imkan verəcək. Əlbəttə, bu məsələdə 
rusiyalı sülhməramlılar mühüm rol 
oynayacaqlar. 

– Noyabrın 10-da Azərbaycan, 
Rusiya və Ermənistan liderlərinin 
birgə Bəyanatı imzalanıb. Siz 
bu sənədin əhəmiyyətini necə 
qiymətləndirirsiniz?

 – Bu sənəd təxminən 30 il 
ərzində dondurulmuş münaqişədən 
sonra bu regionda nəhayət ki, sülhün 
bərqərar olması üçün əsasdır. Sənəd 
bu regionun həm azərbaycanlı, həm 
də erməni əhalisinin mənafelərinə 
tamamilə uyğundur və buna yönəlib 
ki, hazırda yaranmış real şərtlər 
gerçəkləşsin, bu şərtlərin reallaşması 
həmişə burada yaşamış insanların 
yenidən birgə yaşamalarına, etnik 
mənşəyindən, dini əqidələrindən 
asılı olmayaraq, sülh və təhlükəsizlik 
şəraitində yanaşı yaşamalarına 
imkan verəcək. Ən başlıcası budur. 
Sağ olun.

Fermer jurnalistlərə 
açıqlamasında bildirib ki, 
Mirəşelli kəndinin əkin 
sahələri erməni silahlı 
birləşmələrinin mütəmadi 
atəşinə məruz qalsa da, 
kənd camaatı əkin prosesini 
təqvim planına görə həyata 
keçirib. Sentyabrın 27-
dən başlayan əks-həmlə 
əməliyyatları pambıq 
yığımı dövrünə təsadüf 
edib, mülki əhalinin, kənd 
təsərrüfatı texnikasının 
mütəmadi atəşə tutulması 
nəticəsində təmas xəttinə 
yaxın ərazilərdə yığımı 
həyata keçirmək çətinləşib. 
Noyabrın 10-dan Rusiya 
rəhbərliyinin təşəbbüsü ilə 
Azərbaycan və Ermənistan 
arasında münaqişənin 
nizamlanmasına dair 
anlaşma bəyanatı 
imzalandıqdan sonra 
Ağdam rayonunun atəş 
xəttinə yaxın ərazilərində 
pambıq yığımına start 
verilib: “Ötən il 47 sentner 
məhsul götürmüşdüm. 
Bu il məlum səbəblərdən 
yığım prosesi bir qədər 
ləngidi. Buna rəğmən ilk 
yığımda 40 sentnerdən 
çox məhsul götürmüşəm. 
İkinci yığımda bu göstərici 
daha da yüksələcək. 
Ordumuzun zəfəri sayəsində 
artıq təmas xətti anlayışı 
keçmişdə qaldı, növbəti ildən 
torpaqlarımızı daha rahat 
əkib-becərəcək, daha çox 
məhsul götürəcəyik. Kənd 
təsərrüfatına verdiyi dəstəyə 
görə, bu çətin günlərdə 

yanımızda olduğuna görə 
dövlətimizə, müvafiq 
qurumlara öz minnətdarlığımı 
bildirirəm”.

Kənd Təsərrüfatı 
Nazirliyinin İctimaiyyətlə 
əlaqələr və informasiya 
təminatı şöbəsinin müdiri 
Vüqar Hüseynov bildirib ki, 
bu il pambıqçılıqda ölkə üzrə 
orta məhsuldarlıq göstəricisi 
çox yüksəkdir: “Fermerlərimiz 
bugünədək sahələrdən 
310 min tona yaxın məhsul 
yığaraq qəbul məntəqlərinə 
təhvil veriblər. Ötən il pambıq 
mövsümünün yekununda 
295 min ton məhsul 
yığılmışdı. Hazırda pambıq 
üzrə orta məhsuldarlıq 31 
sentner təşkil edir. Pambıq 
əkini həyata keçirilmiş 
21 rayondan 9-da orta 
məhsuldarlıq 30 sentneri 
keçib. Pambıq yığımı hələ 
davam edir, mövsümün 
yekununda Azərbaycan 
pambıqçılıq tarixində nadir 
qeydə alınan yüksək orta 
məhsuldarlıq göstəricisi əldə 
edəcəyimizi gözləyirik”.

Nazirlik rəsmisi bildirib 
ki, sentyabrın 27-dən 
başlayaraq erməni hərbi 
birləşmələrinin atəş xəttinə 
yaxın əraziləri mütəmadi 
atəşə tutması, mülki əhalini, 
aqrar infrastrukturu, kənd 
təsərrüfatı texnikasını hədəfə 
alması həmin ərazilərdə 
pambıq yığımını həyata 
keçirməkdə çətinliklər 

yaradıb: “Bu səbəblərdən 
ötən il yüksək məhsuldarlıq 
qeydə alınmış Tərtər və 
Ağdam rayonlarında, Füzuli, 
Ağcabədi və Bərdənin atəş 
xəttinə yaxın ərazilərində 
pambıq yığımını həyata 
keçirmək çətinləşmişdi. Bu 
rayonlar həm də pambıqçılıq 
ənənələrinə malik, hər il 
məhsuldarlıq göstəricilərini 
yeniləyən pambıqçılıq 
rayonlarımızdır. Noyabrın 
10-dan sonra həm Ağdamda, 
həm Tərtərdə, həm də digər 
qeyd olunan ərazilərdə 
pambıq yığımına start verilib. 
Yığımın vaxtında başa 
çatması üçün bu rayonlara 
əlavə kənd təsərrüfatı 
texnikaları göndərilib. 
Bugünədək Ağdam 
rayonunda orta məhsuldarlıq 
23,69 sentnerə çatıb, Tərtər 
rayonunda bu göstərici 
23,89 sentnerdir. Mövsümün 
sonuna kimi hər iki rayonda 
orta məhsuldarlığın artaraq 
ötən ilki səviyyəyə çatmasını 
gözləyirik. Ağdam və 
Tərtər rayonlarında pambıq 
sahələrində məhsulun bol 
olması bunu söyləməyə əsas 
verir”.

Qeyd edək ki, ölkə üzrə 
pambıq yığımı davam edir. 
Yığım prosesinin optimal 
müddətdə başa çatacağı 
gözlənilir.

“Xalq qəzeti”

Ağdam rayonunda, keçmiş təmas xəttinin sıfır nöqtəsində yerləşən 
Mirəşelli kəndində pambıq yığımı həyata keçirilib. Kənd Təsərrüfatı 
Nazirliyindən verilən məlumata görə, Ağdam Dövlət Aqrar İnkişaf 

Mərkəzinin Fermer Koordinasiya Şurasının üzvü, pambıqçı Eldar Qasımovun 
sahəsində pambıq yığımı zamanı orta məhsuldarlıq 40 sentnerdən çox olub.

Ağdamın keçmiş təmas 
xəttində yerləşən kəndlərində 
pambıq yığımına başlanıldı 

Azərbaycan və Fransa xarici işlər 
nazirlərinin telefon danışığı olub

�� Noyabrın 20-də Azərbaycan Respublikasının xarici işlər naziri 
Ceyhun Bayramov və Fransa Respublikasının xarici işlər naziri Jan-İv Lö 
Drian arasında telefon danışığı baş tutub.

Xarici İşlər Nazirliyinin mətbuat xidməti 
idarəsindən AZƏRTAC-a bildirilib ki, tərəflər 
bölgədəki son vəziyyət, 10 noyabr tarixli 
üçtərəfli bəyanatın icrası, razılaşmadan irəli 
gələn bir-sıra məsələlər, eləcə də humanitar 
məsələlərin həlli ilə bağlı fikir mübadiləsi 
aparıblar. Nazirlər Dağlıq Qarabağ və ətraf 

rayonlarda tarixi, dini abidələrin vəziyyətinin 
öyrənilməsi və qorunmasının vacibliyini 
vurğulayıb və bu istiqamətdə əməkdaşlığın 
həyata keçirilməsini qeyd ediblər.

Tərəflər, həmçinin qarşılıqlı maraq doğu-
ran digər məsələləri müzakirə ediblər.

İtaliyanın Kataniya Şəhər Şurası 
Ermənistanın Azərbaycana qarşı təcavüz 
siyasətini pisləyən sənəd qəbul edib

Noyabrın 20-də  İtaliyanın Kataniya Şəhər Şurasında “BMT Təhlükəsizlik 
Şurasının Ermənistan-Azərbaycan münaqişəsi ilə bağlı  822, 853, 874 və 
884 nömrəli qətnamələri dərhal icra edilməlidir” adlı sənəd yekdilliklə qəbul 
edilib.

Xarici İşlər Nazirliyinin Mətbuat xidməti 
idarəsindən AZƏRTAC-a bildirilib ki, sənəddə 
Ermənistanın Azərbaycana qarşı təcavüz və 
etnik təmizləmə siyasəti nəticəsində Dağlıq 
Qarabağ və ətraf yeddi rayon da daxil olmaq-
la, Azərbaycan ərazisinin 20 faizinin işğal 
olunduğu, 1 milyondan çox azərbaycanlının 
qaçqın və məcburi köçkün vəziyyətinə 
düşdüyü, azərbaycanlılara qarşı müharibə 
cinayətləri və Xocalı soyqırımının törədildiyi 
bildirilir.

Münaqişə ilə bağlı BMT Təhlükəsizlik Şu-
rası və Baş Assambleyasının qətnamələrinin 
Azərbaycanın suverenliyi, ərazi bütövlüyü və 
beynəlxalq səviyyədə tanınmış sərhədlərinə 
dəstək verərək Qarabağı Azərbaycanın ayrıl-
maz tərkib hissəsi kimi tanıdığı, Ermənistan 
silahlı qüvvələrinin işğal olunmuş həmin 
ərazilərdən dərhal çıxarılmasını tələb etdiyi 
vurğulanır.

Avropa İnsan Hüquqları Məhkəməsinin 
2015-ci il tarixli “Çıraqov və digərləri 
Ermənistana qarşı işi” ilə bağlı qərarında da 
Azərbaycanın Dağlıq Qarabağ və ətraf rayon-
larının Ermənistan tərəfindən işğal edildiyinin 
təsdiqləndiyi ifadə olunur.

Sənəddə, həmçinin İtaliyanın davam-
lı olaraq Azərbaycanın ərazi bütövlüyünü 
dəstəklədiyinə diqqət çəkilir və bu xüsusda, 
Azərbaycan Respublikası Prezidentinin 
cari ilin fevralında İtaliyaya dövlət səfəri 
zamanı imzalanmış “İtaliya Respublikası ilə 
Azərbaycan Respublikası arasında Çoxölçülü 

Strateji Tərəfdaşlığın gücləndirilməsinə dair 
Birgə Bəyannamə”yə istinad edilir.

Münaqişə ilə bağlı mövcud hüquqi 
əsaslara və 30 ilə yaxındır ki, ATƏT-in Minsk 
qrupunun həmsədrliyi çərçivəsində aparı-
lan danışıqlara baxmayaraq, Ermənistanın 
destruktiv siyasəti nəticəsində danışıqların 
bloklandığı, Azərbaycan xalqının böyük 
ədalətsizlikə üzləşdiyi və 1 milyondan çox 
azərbaycanlı qaçqın və məcburi köçkü-
nün öz yurd-yuvalarına qayıda bilmədiyi, 
ailə üzvlərinin məzarlarını belə ziyarət edə 
bilmədikləri vurğulanır.

Sənəddə sentyabrın 27-dən etibarən 
Ermənistanın yeni hərbi təcavüzü zamanı 
qəsdən mülki obyektləri və mülki şəxsləri 
hədəf alaraq Gəncə və Bərdə şəhərlərini 
bombalaması pislənilir, bu xüsusda Gəncə 
və Bərdə şəhərlərinin sakinləri, habelə bütün 
Azərbaycan xalqı ilə həmrəylik ifadə edilir.

Kataniya Şəhər Şurasının beynəlxalq 
hüququn norma və prinsiplərini daim 
dəstəklədiyi və bu xüsusda, Ermənistanın 
təcavüz siyasətini pislədiyi, Ermənistan silahlı 
qüvvələrinin Azərbaycanın işğal olunmuş 
bütün ərazilərindən dərhal, qeyd-şərtsiz və 
bütünlüklə çıxarılmalı olduğu, münaqişə 
ilə bağlı BMT Təhlükəsizlik Şurası və Baş 
Assambleyasının müvafiq qətnamələrinin 
dərhal yerinə yetirilməli olduğu, eləcə də 
azərbaycanlı qaçqın və məcburi köçkünlərin 
öz doğma yurdlarına qayıtmaq hüququnun 
təmin edilməli olduğu vurğulanır. 

Adil Əliyev: Ermənistan təcavüzkarlığı, 
barbarlığı siyasət olaraq həyata keçirən dövlətdir

Biz cəbhədə qazandığımız 
qalibiyyətləri, eyni zamanda, diploma-
tik müstəvidə də davam etdiririk. Belə 
ki, Ermənistan məğlub ölkə olaraq 
kapitulyasiyanı imzaladı və bunun-
la da Azərbaycanın işğal edilmiş 
ərazilərindən qeyd-şərtsiz çıxmaq 
məsələsini öz üzərinə öhdəlik kimi 
götürdü.  Bu öhdəliyin icrası zama-
nı növbəti mərhələdə Ermənistan 
ordusu Ağdam rayonunun mərkəzi 
də daxil olmaqla, bütün inzibati ərazi 
vahidlərindən çıxarılıb. Bu Qələbə 
həm də ona görə əhəmiyyətlidir 
ki, artıq torpaqlarımızın  işğaldan 
azad edilməsi döyüşsüz həyata 
keçirilir. Yəni, 44 günlük müharibədə 
Azərbaycanın qazandığı zəfər 
nəticəsində Ermənistan ordusu təslim 
olaraq, işğal etdiyi bütün ərazilərin 
təhvil verilməsini qəbul edib.

Bu fikirləri AZƏRTAC-a açıqlama-
sında Milli Məclis sədrinin müavini 
Adil Əliyev bildirib. 

Adil Əliyev qeyd edib ki, noyab-
rın 20-də Azərbaycan Respubli-
kasının Prezidenti İlham Əliyev öz 
müraciətində Ağdam rayonunun 
tamamilə işğaldan azad olunduğunu 
elan etdi və xalqımıza bu Qələbə 
münasibətilə təbriklərini çatdırdı. 
Ağdam işğal edilmiş rayonlar ara-
sında əhalinin sayına görə ən böyük 
rayondur. İşğaldan əvvəl Ağdamda 
143 min insan yaşayırdı, hazırda 
isə rayon əhalisinin sayı 204 min 
nəfərdir. Ağdamın bir şəhər və 80 
kəndi olmaqla ərazisinin 78 faizə 
qədəri ermənilərin əlinə keçmiş-
di. Milli Məclis sədrinin müavini 
təəssüflə bildirib ki, ermənilər işğal 
etdikləri ərazilərdə yalnız insanlara 

qarşı terror törətməyib, həm də tarixi, 
mədəni abidələrə qarşı öz barbar və 
vandal siyasətlərini həyata keçiriblər. 
Düşmənlərimiz tarixi məbədlərimizi  
vəhşicəsinə darmadağın edib, 
ərazilərimizin geri qaytarılması 
zamanı  abidələrin daşlarını belə 
söküb aparıblar. Ağdam rayonunda 
fəaliyyət göstərən  tarixi-mədəni 
abidələri talan edərək bütün infrast-
rukturunu məhv ediblər. İşğala qədər 
Ağdam rayonunda fəaliyyət göstərən  
Çörək Muzeyi, Tarix-Ölkəşünaslıq 
Muzeyi, həmçinin digər dini abidə 
və ziyarətgahlar darmadağın edi-
lib. Ağdam şəhərinin mərkəzində 
yerləşən, qədim memarlıq abidəsi 
sayılan məscid və onun minarələri 
də qəddarcasına uçurulub. Xur-
şidbanu Natəvan türbəsinin indiki 
vəziyyətinə baxdıqda insanın ürəyi 
parçalanır. Ermənilər niyə bu cür 
türbə və abidələri məhv etmişlər, 
hansı səbəbdən mədəni irsin yox 
olması istiqamətində bu cür özbaşı-
nalıqlar ediblər? 

Adil Əliyevin sözlərinə görə, 
“Silahlı münaqişələr zamanı mədəni 
mülkiyyətin qorunması haqqında” 
1954-cü il Haaqa Konvensiyası-
nın 1999-cu il tarixli protokolu var. 
Ermənistan bu protokolu ratifika-
siya edib və bununla da həmin 
protokolun tələbinə əməl etməyi öz 
üzərinə vəzifə olaraq götürüb. Lakin 
Ermənistan beynəlxalq hüququn 
digər normaları kimi, bu normaların 
da tələbini kobud şəkildə poza-
raq, öz vandallıq siyasətini davam 
etdirib.

“Yuxarıda göstərilənləri nəzərə 
alaraq, xüsusilə qeyd etmək lazımdır 
ki, Ermənistanın işğalçı siyasəti yalnız 
ərazilərin işğalı ilə yekunlaşmayıb. 
Onların  əsas hədəfləri sırasında 
işğal edilmiş ərazilərin talan edilməsi, 
maddi dəyəri olan bütün əmlakların 
qənimət olaraq ələ keçirilməsi və 
daşınması, əks-halda məhv edilməsi 
nəzərdə tutulub. Bu işğal nəticəsində 
təkcə Ağdam rayonuna dəyən ziyanın 
məbləği 13 milyard 135 milyon ABŞ 
dollarıdır. Azərbaycanın işğaldan 
azad edilən bütün ərazilərinə nəzər 
yetirdikdə  görürük ki, Ermənistan 
işğal etdiyi rayonlarda, şəhərlərdə, 
kəndlərdə mövcud olan bütün tikililəri 
dağıdıb, tarixi-mədəni abidələri məhv 
edib. Bu isə onu deməyə əsas verir 
ki, Ermənistan yalnız işğalçı deyil, 
eyni zamanda, vandal və barbarlığı 
dövlət siyasəti səviyyəsində həyata 
keçirən ölkədir”, – deyə Milli Məclis 
sədrinin müavini bildirib.

�� Sentyabrın 27-dən başlayan Vətən uğrunda 
müharibədə əldə etdiyimiz qələbələr silsiləsi hazırda da çox 
böyük uğurla davam etməkdədir. Müzəffər Ali Baş Komandanın 
rəhbərliyi ilə şanlı Ordumuz müharibə dövründə cəbhədən-
cəbhəyə müvəffəqiyyətlə irəliləyib, yüksək döyüş hazırlığı 
nümayiş etdirərək düşmənin müqavimətini qətiyyətlə dəf edib. 
Ermənistana müharibə dövründə vurulan ziyanın bərpası üçün 
ən azı onilliklər lazım olacaq. Bu gün Ermənistanda xalqın 
etirazlarına səbəb cəbhədəki məğlubiyyətlə yanaşı, həm də 
maddi itkilərlə bağlıdır. Düşmənin sıradan çıxarılmış, məhv 
edilmiş və yaxud da şanlı Ordumuz tərəfindən qənimət olaraq 
ələ keçirilmiş texnika ilə bağlı dəymiş  zərərin ödənilməsi üçün 
uzun illər lazım olacaq.

�� Noyabrın 21-də Azərbaycan Respublikasının Prezidenti 
İlham Əliyevlə görüşdən sonra Rusiyanın xarici işlər naziri Sergey 
Lavrov mətbuat qarşısında çıxış edib və jurnalistlərin suallarını 
cavablandırıb. AZƏRTAC Rusiyanın xarici işlər nazirinin çıxışını və 
suallara cavablarını təqdim edir.  

